
Rezident müəssisə üçün vergitutma obyekti həm Azərbaycan Respublikasındakı, həm də onun hüdudlarından kənardakı mənbələrdən əldə edilmiş mənfəətdir.     Qeyri-rezident müəssisələr üçün vergitutma obyekti isə yalnız Azərbaycan Respublikasındakı mənbələrdən əldə edilmiş mənfəətdir.     Azərbaycan Respublikasında daimi nümayəndəlik vasitəsilə fəaliyyət göstərən qeyri-rezident müəssisənin daimi nümayəndəliklə bağlı əldə etdiyi mənfəətindən vergi tutulur.    Azərbaycan Respublikasında özünün daimi nümayəndəliyi vasitəsilə fəaliyyət göstərən qeyri-rezident müəssisəsi bu fəaliyyətdən əldə etdiyi mənfəətindən, yəni daimi nümayəndəliyi ilə bağlı Azərbaycan mənbəyindən əldə etdiyi ümumi gəlirinin həmin gəlirin əldə edilməsinə çəkilən xərclər çıxıldıqdan sonra qalan məbləğindən vergi ödəyir. Qeyri-rezidentin daimi nümayəndəliklə bağlı olmayan ümumi gəliri isə xərclər çıxılmadan ödəmə mənbəyində vergiyə cəlb olunur. Qeyri-rezident müəssisənin Azərbaycan Respublikasındakı daimi nümayəndəliyi ilə bağlı olmayan əmlak təqdim etməsindən təqvim ili ərzində Azərbaycan mənbəyindən əldə etdiyi ümumi gəlirindən həmin gəlirə aid olan xərclər çıxıldıqdan sonra vergi tutulur. 
Mənfəət vergisinin hesabat dövrü təqvim ili sayılır.  Vergi ödəyiciləri  hesabat  ilindən  sonrakı  ilin  mart  ayının  31-dən  gec  olmayaraq vergi  orqanlarına  bəyannamə  təqdim  etməlidirlər.  Vergi  ödəyiciləri vergi  ili  üçün  bəyannamənin  verilməsinin  müəyyən  edilmiş vaxtınadək son hesablamanı aparmalı və vergini ödəməlidirlər.
 Müəssisə  Azərbaycan  Respublikasında  sahibkarlıq  fəaliyyətini dayandırdıqda,  30  gün  müddətində  vergi  orqanlarına  bəyannamə verməlidir.  Bu  halda  müəssisə  üçün  hesabat  dövrü  vergi  ilinin əvvəlindən  müəssisənin  sahibkarlıq  fəaliyyətini  dayandırdığı  günə qədər  olan  dövrü əhatə edir. Hüquqi  şəxs  və  ya  qeyri  -  rezidentin  daimi  nümayəndəliyi  ləğv edildikdə,  ləğvetmə  komissiyası  və  ya  vergi  ödəyicisi  bu  barədə qanunvericiliklə  müəyyən  edilmiş  qaydada  vergi  orqanına  məlumat verməlidir.  
Hüquqi  şəxslər  rüb  qurtardıqdan  sonra  15  gündən  gec olmayaraq  cari  ödəmələri  dövlət  büdcəsinə  ödəməlidirlər.  Bələdiyyə mülkiyyətində  olan  müəssisə  və  təşkilatlar  mənfəət  vergisini  yerli büdcəyə ödəyirlər.   
Cari  vergi  ödəmələrinin  məbləğini  müəyyənləşdirməyin  2 metodu mövcuddur:
 1.  Hər ödəmənin məbləği əvvəlki vergi ilində hesablanmış vergi məbləğinin ¼ hissəsini təşkil edir. 
2.  Vergi  ödəyicisi  cari  vergi  ödəmələrinin  məbləğini  bu  rübdəki gəlirinin  həcmini  onun  keçən  ilin  ümumi  gəlirində  (gəlirdən  çıxılan məbləğlər  nəzərə  alınmadan)  verginin  xüsusi  çəkisini  göstərən  əmsala vurmaqla müəyyənləşdirə bilər. Vergi  ödəyicisi  il  ərzində  cari  vergi  ödəmələrinin  məbləğini müəyyənləşdirməyin  yuxarıdakı  iki  mümkün  metodundan  birini  seçir və  hər il  aprel  ayının  15-dək  bu  barədə  vergi  orqanına  məlumat  verir. Vergi  ödəyicisi  cari  vergi  ödəmələrinin  məbləğini  müəyyənləşdirmək üçün  yuxarıda  göstərilən  ikinci  metodu  seçdiyi  halda,  hər  rüb  başa çatdıqdan  sonra  15  gün  ərzində  mənfəətdən  və  ya  gəlirdən hesablanmış  cari  vergi  məbləği  barədə  vergi  orqanına  arayış  təqdim etməlidir. Vergi  ödəyicisi  cari  vergi  ödəmələrinin  məbləğini müəyyənləşdirmək  üçün  tətbiq  etdiyi  metod  barədə  məlumat vermədiyi  halda  vergi  orqanı  birinci  metodu  tətbiq  edir  və  həmin metod vergi ilinin  sonunadək dəyişdirilmir. Cari  vergi  ödəmələri  vergi  ili  üçün  vergi  ödəyicisindən  tutulan verginin  məbləğinə aid edilir.
